      Максатлар: 1. Укучыларны антоним сүзләр белән таныштыру,     аларда билгеле бер күнекмәләр булдыру;

2. Сөйләм һәм язу телен үстерү;

3. Телгә мәхәббәт уяту.

Материал: 1. Татар теле: Татар урта гомуми белем бирү мәкт. 5 нче    с-фы өчен д-лек / Р. А. Юсупов, К. З. Зиннәтуллина,           Ч. М. Харисова, Т. М. Гайфуллина – Төзәт. һәм тулыл. дүртенче басма. – Казан: Мәгариф, 2006. – 159 б.: рәс. б-н. 
2. Татар халык иҗаты: Хрестоматия. – Казан: Мәгариф, 2004. – 479 б.

3. Сафиуллина Ф. С. “Хәзерге татар әдәби теле: Күнегүләр: Югары һәм урта уку йортлары өчен. – Тулыл. 2нче басма. – Казан: Мәгариф, 2002. – 344 б.

Җиһазлау: күрсәтмәлелек, карточкалар.

Дәреснең тибы: яңа белем бирү дәресе

Дәреснең методлары: әңгәмә, күрсәтмәлелек, уен, күнегүләр, карточкалар, китап белән эшләү.

Дәрес планы
I Актуальләштерү:

   1. Укучыларны барлау;

   2. Өй эшен тикшерү;

   3. Күрсәтмәлелек белән эшләү.

II Яңа белем һәм күнекмәләр бирү:

        1. Антонимнарны аңлату:

        2. Китаптан кагыйдәне уку.

III Белем һәм күнекмәләрне ныгыту:

1. Китаптан күнегү эшләү ( 204 нче күнегү);

2. Карточка эшләү ( үз антоним парын тап!);

3. Туп белән уен уйнау;

4. Таҗларда язылган җөмләләрнең хаталы сүзләрен төзәтү;

5. Йомгаклау.

IV Өй эше ( 205 нче күнегү)
Дәрес конспекты

Укытучы: Исәнмесез, укучылар! Утырыгыз. Кәефләрегез әйбәтме?

Укучылар: Исәнмесез! Әйбәт.

Укытучы: Минем дә кәефем әйбәт. Дәрестә барыгыз да бармы?

Укучы: Әйе.

Укытучы: Бик әйбәт булган. Укучылар, әйдәгез дәфтәрләрегезне җыеп бирегез әле. Ә мин сезгә икенче  дәфтәрләрегезне таратам. Балалар, игътибар белән тактага карагыз әле. Анда мәкаль һәм табышмаклар язылган. Әйдәгез әле аларны берәм-берәм укып үтик.

1. Яхшы сүз – җанга дару,
   Яман сүз – канга агу. (М.)

2. Белемле көн күргәндә, белемсезгә төн килгән. (М.)

3. Белемне алу суганнан ачы, азагы балдан таталы . (М.)
4. Иртә белән – тау,

   Кич белән – болын. (Т.)

5. Кәгазь өстен карайта,

   Дөнья йөзен агарта. (Т.)

Укытучы: Укучылар, әйдәгез әле башта мәкальләрнең эчтәлеген, табышмакларның җавапларын әйтеп үтик. Беренче мәкальне кем әйтә?

Укучы: Яхшы сүз ул һәрвакыт рәхәтлек китерә, ә яман сүз начарлыклар кына китерә, дигәнне аңлата, минемчә.
  Укытучы: Ярар, молодец. Икенче мәкальне карыйбыз.

Укучы: Белем ул яктылык алып килә, ә белемсез кеше караңгылыкта яшәгән кебек була. Аның күзләре йомык.

Укытучы: Молодец. Өченче мәкальне ничек аңлыйсыз?

Укучы: Белем алу бөтен кешегә дә авыр, ләкин белем алынгач, ул безгә тормышта бик булышачак, ярдәм итәчәк, рәхәтлек китерәчәк.

Укытучы: Әйбәт. Һәм безнең ике табышмак калды.

Укучы:  Иртә белән – тау,

              Кич белән – болын. (Т.) Бу – минемчә, эш, яки вакыт. Чөнки иртә белән безнең эш, вакыт тау хәтле күп була, ә кич белән беткән була.

Укучы: Кәгазь өстен карайта,

            Дөнья йөзен агарта. (Т.) Бу каләм була.

Укытучы: Молодцы, укучылар. Ә хәзер игътибар итегез әле калын хәрефләр белән бирелгән сүзләргә. 1 нче мәкальдә - яхшы-яман, дару-агу;      2 нче мәкальдә көн-төн, 3 нчедә ачы-баллы. 1 нче табышмакта иртә-кич;        2 нчесендә карайта-агарта. Укучылар, бу нинди сүзләр икән?

Укучылар: Антоним сүзләр.

Укытучы: Молодцы! Әйе, бу антоним сүзләр, чөнки алар капма-каршы мәгънәгә ия. Әйдәгез әле, бүгенге число, сыйныф эше, теманы дәфтәрләрегезгә язып куегыз. Һәм калын хәрефләр белән бирелгән сүзләрне парлап дәфтәрләрегезгә күчереп языгыз. <...>
Укучылар, антонимнар – капма-каршы мәгънәле сүзләр ул. Антонимнар сүзлек хәзинәсен баета, сөйләмнең сәнгатьлеген көчәйтә. Әйдәгез әле, китаптан кагыйдәне укып алыйк.

Укучы: (кагыйдәне укый)

Укытучы: Молодец. Сорауларыгыз юкмы әлегә, укучылар?

Укучылар: Юк.

Укытучы: Ярар. Ә хәзер 204 нче күнегүне эшлибез. Монда бирелгән сүзләрнең антонимнарын табырга кирәк. Дәфтәрләрегезгә 204 нче күнегү дип язып куегыз.

204 нче күнегү
Арзан-кыйбат, яхшы-яман, чиста-пычрак, сәламәт-авырту, дөрес-хата, матур-ямьсез, зур-кечкенә, эссе-суык, ягымлы-дорфа, батырлык-куркаклык, сөю-күрә алмау, яратмау, кыенлык-җиңеллек, ирешү-ирешмәү, тоткын-азат.

Укытучы: Ярар, молодцы. Ә хәзер мин сезгә карточкалар таратам. Бу карточкаларның биреме – үз антоним парын тап, дип атала. Монда сезгә ике колонкада сүзләр бирелә. Аларның антоним парлары бар, ләкин алар бер-берсен югалтканнар. Сезгә карандаш белән һәр сүзнең парын табарга кирәк. Карточканың артына исемегезне язарга онытмагыз. <...>
Укытучы: Ә хәзер мондый уен уйнап алабыз: барыбыз да басабыз. Мин бер сүз әйтәм һәм тупны бер кешегә бирәм, ул мин әйткән сүзгә антоним әйтергә тиеш. Һәм тупны миңа кире ыргыта.
СҮЗЛӘР:
 җиңел – авыр                   тыйнак-әрсез

Тәбәнәк-биек                    тырыш-ялкау

Түбән-югары                    начар-яхшы

Карт-яшь                           озын-кыска
Акыллы-тиле                    көлү-елау һ. б. 

Укытучы: Бик әйбәт, укучылар! Ял итеп тә алдык, темабызны да онытмадык! Ә хәзер, укучылар, тактада чәчәк үскән. Ләкин ул гади генә чәчәк түгел. Аның артында хаталы җөмләләр язылган. Хәзер сез чиратлап тактага чыгасыз да җөмләне укыйсыз. Ул җөмләләрдә кайбер сүзләрне антонимнар белән алыштырырга кирәк. Тактага алыштырыласы сүзне антонимы белән парлап язасыз һәм җөмләнең хатасын төзәтеп, күчерәсез. Аңлашылдымы, укучылар? Башлыйбыз. 
Таҗлардагы җөмләләр:
1. Эссе кыш рәхимсез җылысын быел күп күрсәтте.

2. Әйбәт укыган өчен Рамил көн саен икеле ала.

3. Кич белән шундый матур кара кар яуды.

4. Кич белән җыенып мәктәпкә киттем.

5. Җылы вакытта мин үземнең яраткан киез итекләремне киеп йөрим.

6. Хәерче Фәрит быел өч катлы йорт салып чыкты.

7. Торт шундый ачы, миңа бик ошады!

8. Сыйныфка чыгып, дәрескә әзерләнә башладык.

9. Көн шундый карангы, күктә йолдызлар да күренми.

 Алыштырыласы сүзләр парлары белән:
1. Эссе -салкын, җылы-суык;

2. әйбәт-начар;

3. кара-ак;

4. кич-иртә;

5. җылы-салкын;

6. хәерче-бай;

7. ачы-татлы;

8. чыгып-кереп;

9. көн-төн.

Укучылар, мин сезнең белән бик канәгать! Шулай итеп без сезнең белән бүген антонимнарны өйрәндек. Антоним сүзләр нинди сүзләр була инде ул?

Укучы: Капма-каршы мәгънәле сүзләр антонимнар дип атала.

Укытучы: Дөрес. Антонимнар, балалар бер үк сүз төркеменнән булырга тиеш. Онытмагыз. Киләсе дәрестә антонимнар темасын дәвам итәрбез.           ( Билгеләр кую.) Укучылар, сезгә өй эше итеп 205 нче күнегү бирелә. Монда антонимнарның астына сызып, күчерергә кирәк. Сорауларыгыз булмаса, дәрес тәмам. Сау булыгыз!
Укучылар: Сау булыгыз!

